
Häzirki wagtda ýurdumyzda sagdynlygyň we ruhubelentligiň ýurdy hökmünde ykrar edilen
Türkmenistanda bedenterbiýe, sport bilen meşgullanýanlaryň sany barha artýar. Adam,
onuň abadan durmuşy hakyndaky hemmetaraplaýyn alada Gahryman Arkadagymyz
tarapyndan başy başlanyp, hormatly Prezidentimiziň baştutanlygynda üstünlikli durmuşa
geçirilýän döwlet syýasatynyň ileri tutulýan ugurlarynyň biridir. Şunlukda, ýurdumyzda
bedenterbiýe-sagaldyş hereketi ýylsaýyn barha giň gerime eýe bolýar.

Bedenterbiýe-sagaldyş hereketini, ýokary netijeli sporty döwlet tarapyndan goldamagyň
çäklerinde bu ugurdaky milli kanunçylyk hem yzygiderli kämilleşdirilýär. Jemgyýetde sagdyn
durmuş ýörelgelerini berkitmegi döwlet syýasatynyň strategik ugurlarynyň biri hökmünde
yglan eden Gahryman Arkadagymyz we hormatly Prezidentimiz welosport, atly sport,
awtosport bilen yzygiderli meşgullanyp, ähli ildeşlerimize görelde bolýarlar. Munuň özi
türgenlerimizi halkara ýaryşlarda ýeňiş gazanmaga ruhlandyrýar. Ýylyň-ýylyna türkmen
türgenleri dünýäniň sport giňişliginde has işjeň çykyş edip, dürli derejeli medallara, şol
sanda altyn medallara mynasyp bolýarlar.

Türgenlerimiziň gazanýan üstünlikleriniň ählisi hormatly Prezidentimiziň we Gahryman
Arkadagymyzyň hemişe üns merkezindedir. Asylly däbe görä, dünýä derejesindäki sport
ýaryşlarynda ýurdumyza mynasyp wekilçilik edip, baýrakly orunlary eýelän türgenlerimiz
milli sporty ösdürmäge goşan uly goşantlaryna hormatyň nyşany hökmünde döwlet
derejesinde sarpalanylýar.

“Pähim-paýhas ummany Magtymguly Pyragy” ýylynda aýratyn tapawutlanan türgenleriň we
olaryň tälimçileriniň hormatly Prezidentimiziň, Gahryman Arkadagymyzyň adyndan gymmat
bahaly sowgatlar bilen sylaglanylmagy olaryň Watanymyzyň dünýädäki abraýyny arşa
galdyrýan üstünliklerine goýulýan belent hormatyň nyşanydyr. Ýurdumyzyň türgenleri şeýle
tagallalara mynasyp jogap edip, iri sport ýaryşlarynda Döwlet tugumyzy belende
göterýärler.

